
 
 

 
 

Isadeiledd amaethyddol: Rhan 2 Addasiadau a mesurau 
lliniaru hinsawdd  
 

Dr David Cutress: IBERS, Prifysgol Aberystwyth.  
 

• Mae’r isadeiledd amaethyddol yn hanfodol i weithrediad y sector ond mae 
hefyd yn cynhyrchu allyriadau nwyon tŷ gwydr 

• Er bod strategaethau lliniaru ar gael yn yr isadeiledd amaethyddol, neu maent 
yn cael eu datblygu, anaml iawn y bydd y rhain yn cael effaith fawr 

• Mae angen rhoi nifer o strategaethau lliniaru neu addasiadau llai ar waith ar yr 
un pryd i gael effaith fuddiol sylweddol 

Mae isadeiledd amaethyddol yn hanfodol er mwyn i’r sector yn gyffredinol weithredu 
a ffynnu. Mae’n faes lle gall effeithiau hinsawdd negyddol ddigwydd yn rheolaidd, ac 
maent yn digwydd. Oherwydd y rhesymau hyn, mae cyfleoedd niferus i roi 
strategaethau lliniaru cymharol syml ar waith i leihau allbynnau nwyon tŷ gwydr. I 
gael rhagor o wybodaeth am y ffactorau yn yr isadeiledd amaethyddol sy’n 
dylanwadu ar hinsawdd, gweler yr erthygl ‘Isadeiledd amaethyddol: Rhan 1’. 

Addasiadau a mesurau lliniaru posibl  
Adeiladau fferm  

Oeri adeiladu 

Mae amrywiaeth o addasiadau posibl y gellid eu cyflwyno i isadeiledd adeiladau fferm 

er mwyn lleihau allyriadau. Mewn hinsoddau cynhesach ac yn ystod misoedd yr haf, 

gall swm sylweddol o’r gwariant ar egni fod yn gysylltiedig ag oeri adeiladau. Mae 

addasiadau a allai helpu i leihau’r gwariant hwn yn cynnwys y defnydd o ddefnyddiau 

to solar adlewyrchol ynghyd â phlannu ffasadau gwyrdd ar waliau a thoeau. Yn achos 

toeau, dangosodd ymchwil cychwynnol fod modd lleihau tymheredd yr arwyneb hyd 

at 8°C wrth i hyd at 90% yn fwy o egni gael ei allyrru gan ddefnyddiau penodol. Nodwyd 

hefyd bod ongl llethr y to hefyd yn cael effaith sylweddol ar gynyddu adlewyrchedd 

solar.  

Er ei bod yn ddyddiau cynnar ar yr ymchwil i ffasadau gwyrdd, gyda materion yn 

ymwneud â dylunio arbrofol a diffyg profi safonol, awgrymodd yr arbrofion cychwynnol 

mewn ardaloedd trefol fod ffasadau gwyrdd yn lliniaru 5 - 10% o’r effeithiau sy’n 

https://www.sciencedirect.com/science/article/pii/S1537511016000155?via%3Dihub
https://www.sciencedirect.com/science/article/pii/S1618866716301686#bib0120
https://www.sciencedirect.com/science/article/pii/S0925857413005211


 
 

 
 

gysylltiedig â chynnydd yn y tymheredd. Fodd bynnag, dangosodd yr astudiaeth uchod 

fod diffyg tystiolaeth sylweddol yn gysylltiedig â thoeau gwyrdd. Mae ffasadau gwyrdd 

yn oeri drwy gysgodi arwynebedd yr adeilad yn uniongyrchol, ac mae anwedd-

drydarthiad planhigion hefyd yn oeri’r ardal o’u hamgylch. Prin iawn yw’r ymchwil a 

wnaed i effeithiau gwrthwyneb ffasadau gwyrdd yn ystod misoedd y gaeaf neu mewn 

perthynas ag ymdrechion i gadw gwres. Mae un astudiaeth yn cyfeirio at ofynion 

mewnbwn egni ychydig yn uwch ar gyfer gwresogi adeileddau ffasad gwyrdd; fodd 

bynnag, yn ystod y gaeaf nodir eu bod hefyd o gymorth i atal colli gwres yn ystod y 

nos neu ar ddyddiau cymylog neu niwlog o’u cymharu â waliau moel. Mae’n debygol 

bod y defnydd o egni ar gyfer gwresogi yn cynyddu rhywfaint oherwydd bod y gwyrddni 

yn cyfyngu ar enillion solar yn ystod y dydd. Er bod effeithiau thermoreoleiddio 

ffasadau gwyrdd yn ddiddorol, mae ffactorau lliniaru newid hinsawdd posibl eraill i’w 

hystyried, fel gallu llystyfiant i atafaelu carbon deuocsid (CO2) yn ogystal â llygryddion 

eraill. Gwelwyd bod toeau gwyrdd yn gallu atafaelu mwy o CO2 na ffasadau gwyrdd; 

hefyd mae angen llai o waith dyfrio a cynnal arnynt.  

 

Yn achos systemau tai gwydr ac ardaloedd o egni solar uchel, gellid defnyddio 

systemau oeri sy’n defnyddio ynni’r haul gan ddefnyddio casglwyr thermal solar. Mae 

astudiaethau cychwynnol yn dangos bod potensial i leihau’r defnydd o egni sy’n 

gysylltiedig â dulliau oeri traddodiadol. 

 

 

https://www.sciencedirect.com/science/article/pii/S0960148119317707
https://www.sciencedirect.com/science/article/pii/S0360132316301895#bib7
https://www.actahort.org/books/1227/1227_7.htm


 
 

 
 

Gwresogi adeiladau 

Mae gwresogi adeiladau amaethyddol yn gysylltiedig â chyfran sylweddol o’r egni a 

ddefnyddir yn isadeiledd amaethyddol y Deyrnas Unedig (ffigur 2). Gallai datblygiadau 

i geisio lleihau’r defnydd hwn o egni gynnwys y defnydd o unedau gwres a phŵer 

cyfunol (CHP) ar y cyd â deunyddiau porthiant/gwastraff amaethyddol, yn ogystal â 

chasglwyr solar a chyfnewidfeydd gwres.  

 

Ffigur 1 Defnydd egni uniongyrchol cymharol sector amaethyddol y DU (heb gynnwys pysgodfeydd a 
choedwigaeth) wedi’i gymryd o Warwich HRI (2007) 

Mae systemau CHP yn cynnig enillion potensial uwch mewn perthynas â gwresogi 

adeiladau amaethyddol oherwydd drwy’r broses o hylosgi deunyddiadu porthiant i 

gynhyrchu trydan mae gormodedd o wres yn cael ei gynhyrchu a gellid ei ddal yn 

hytrach na’i wastraffu. Mewn systemau CHP traddodiadol, gwelir bod gostyngiad o 

hyd at 30% mewn allyriadau carbon. Fodd bynnag, gellid gwella ar hyn drwy dyfu 

deunyddiau porthiant penodol ar y fferm (neu’n lleol i leihau allyriadau nwyon tŷ gwydr 

sy’n gysylltiedig â phrosesu a chludiant) i bweru unedau CHP. Mewn systemau o’r 

fath, ystyrir bod yr allyriadau a gynhyrchir yn garbon niwtral oherwydd bod y porthiant 

yn dychwelyd carbon a atafaelwyd yn flaenorol i’r atmosffer. Gallai deunyddiau 

porthiant egni uchel fel miscanthus a helyg gael eu tyfu ar gyfer defnydd uniongyrchol 

neu gall systemau ffermio cymysg neu systemau coedstoc drwy gynnwys coed 

ffrwythau ychwanegu buddion. Mae senarios eraill yn darparu ffynhonnell gyson o 

http://www.sustainable-systems.org.uk/files/Energy_demand_in_food_chains.pdf
https://www.gov.uk/guidance/combined-heat-and-power
https://www.sciencedirect.com/science/article/pii/S0196890416303363
https://vtechworks.lib.vt.edu/handle/10919/87405
https://www.sciencedirect.com/science/article/pii/S0961953417303434
https://www.sciencedirect.com/science/article/pii/S0961953417303434


 
 

 
 

gynnyrch sy’n gofyn am brysgoedio rheolaidd ar gyfer eu defnyddio mewn unedau 

CHP yn ogystal â’r buddion sylweddol i reoli hinsawdd sy’n gysylltiedig â phlannu 

coed. Yn yr un modd, gallai prysgoedio gwrychoedd a gynhelir ac unrhyw leiniau byffer 

hefyd ychwanegu at y deunyddiau porthiant ar gyfer unedau CHP. 

Dull arall o gynhyrchu tanwydd y gellid ei ddefnyddio’n uniongyrchol ar gyfer gwresogi 

adeiladau neu bŵeru cerbydau yw treuliad anaerobig ar y safle. Mae’r systemau hyn 

yn cymryd biomas gwastraff amaethyddol, gan gynnwys tail a gwastraff gwyrdd, ac yn 

cynhyrchu bio-nwy, ‘cacen anaerobig’  a hylif sy’n gyfoethog o ran maeth y gellid eu 

defnyddio ar y fferm fel gwrtaith. Mae astudiaethau hefyd wedi awgrymu bod cyfuno 

bio-nwy a gynhyrchwyd drwy dreuliad anaerobig ag unedau CHP penodol (peiriant 

tanio mewnol), yn gallu cynhyrchu gwres a thrydan gan ddod ag arbedion economaidd 

mawr, a gostyngiadau sylweddol yn yr allyriadau CO2 ar ffermydd. 

     

Mae casglwyr solar hefyd yn cynnig dull o ddarparu rhywfaint o wres i adeiladau a 

gwaith amaethyddol drwy drawsnewid egni solar yn storfa wres ar ryw ffurf (dŵr neu 

aer). Er ei bod yn ymddangos i’r rhain gael eu hasesu o ran eu gallu i sychu cynnyrch 

amaethyddol, mae rhai arwyddion bod modd eu defnyddio i wresogi adeiladau da byw 

yn uniongyrchol mewn hinsoddau oerach.      

Gall cynnwys technolegau cyfnewidfeydd gwres arwain at fuddion ar draws nifer o 

feysydd amaethyddol. Mae’r rhain yn cynnwys defnydd uniongyrchol o wres o 

orsafoedd pŵer sy’n cynhyrchu dŵr gwastraff poeth. Awgrymwyd bod cyfuno 

systemau cyfnewid gwres o ddŵr gwastraff poeth gyda systemau tai gwydr 

https://www.cambridge.org/core/journals/renewable-agriculture-and-food-systems/article/reconciling-productivity-with-protection-of-the-environment-is-temperate-agroforestry-the-answer/50AE9D3919BC56EB711C66E5E96DC075
https://www.cambridge.org/core/journals/renewable-agriculture-and-food-systems/article/reconciling-productivity-with-protection-of-the-environment-is-temperate-agroforestry-the-answer/50AE9D3919BC56EB711C66E5E96DC075
https://www.sciencedirect.com/topics/engineering/anaerobic-digestion
https://businesswales.gov.wales/farmingconnect/digestate-project-newton-farm
https://cordis.europa.eu/project/id/603744/reporting
https://www.sciencedirect.com/science/article/pii/S0960148117311552
https://www.sciencedirect.com/topics/engineering/dual-fuel-engines
https://www.sciencedirect.com/topics/engineering/dual-fuel-engines
http://ijpeds.iaescore.com/index.php/IJPEDS/article/view/9938/11151
https://www.sciencedirect.com/science/article/pii/019689049190157E
http://www.koreascience.or.kr/article/JAKO201732863554732.page


 
 

 
 

cynhwysfawr yn gall lleihau costau egni gwresogi hyd at 87% a lleihau allyriadau CO2  

hyd at 62%. Yn y DU, mae cynlluniau ar waith i adeiladu dau o’r tai gwydr eang hyn 

yn Norfolk a Suffolk gyda systemau effeithlon cynaliadwy yn cael eu rhoi ar waith gan 

gwmnïau yn defnyddio systemau tai gwydr mawr fel British Sugar. Mae systemau eraill 

yn cynnwys cyfnewidfeydd gwres daear-aer  sy’n gallu oeri systemau tai gwydr yn yr 

haf a’u gwresogi yn y gaeaf. Mae oeri dargludol (trwy gyfnewidfeydd gwres wedi’u 

claddu) yn llwybr posibl i leihau straen gwres mewn gweithrediadau llaethu uchel, yn 

ogystal â chyfnewidfeydd gwres yng ngweithdrefnau pasteuriseiddio llaeth a’i storio  

yn oer. 

Ystyriaethau eraill yn gysylltiedig ag adeiladau 

Mae ffermio fertigol yn ddefnydd arloesol o adeiladau amaethyddol a chredir ei fod yn 

cynnig manteision economaidd ac amgylcheddol posibl. Oherwydd nad oes unrhyw 

faetholion yn cael eu colli i’r systemau pridd a dŵr, mae llai o ddefnydd o ddŵr, mae 

angen llai o dir/lle, nid oes unrhyw ryngweithio gyda phlâu a gellir cynhyrchu cnydau 

yn well drwy’r flwyddyn, awgrymwyd bod ffermio fertigol yn cynnig potensial mawr fel 

system cynhyrchu cnydau. Mae astudiaeth sy’n modelu systemau o’r fath yn awgrymu 

fod yr adeiladau hyn yn cynnig mwy o botensial fel llwybr cynaliadwy tuag at ddarparu 

cynnyrch, drwy ddefnyddio technolegau fel ffynonellau egni adnewyddadwy, gan 

gynnwys paneli solar a chyfnewidfeydd gwres a bylbiau pŵer isel LED. Fodd bynnag, 

un mater y dylid ei ystyried wrth geisio sicrhau’r system fwyaf effeithlon yw bod angen 

i’r systemau hyn gael eu hadeiladu’n agos at ranbarthau poblogaeth uchel i leihau 

costau hinsawdd pellach sy’n gysylltiedig â chludiant. Yn olaf, ar draws sectorau 

niferus; o storio cnydau, tai gwydr i adeiladau da byw, un maes nodedig ar gyfer arbed 

egni posibl yw’r lefel cywir a gwell o ddefnydd inswleiddio a ddefnyddir ar adeiladwaith 

sy’n cynnig arbedion posibl o 5 - 11%. 

https://www.britishsugar.co.uk/sustainability/our-approach/environmental
https://www.sciencedirect.com/science/article/pii/S0378778819325605
https://www.sciencedirect.com/science/article/pii/S0022030214008923
https://www.cell.com/trends/biotechnology/fulltext/S0167-7799(13)00070-X
https://www.sciencedirect.com/science/article/pii/S2210670715000700
https://ukerc.rl.ac.uk/pdf/AC0401_Final.pdf


 
 

 
 

 

Peiriannau a cherbydau amaethyddol 

Er bod gostyngiad cyson wedi bod yn lefel y tanwydd a ddefnyddir yn y sector 

amaethyddol ers 1997 mae strategaethau lliniaru eraill y gellir eu cyflwyno. Un sector 

sy’n datblygu a allai leihau’r allyriadau nwyon tŷ gwydr sy’n gysylltiedig â pheiriannau 

amaethyddol presennol yw dewisiadau technoleg amaethyddol fanwl gywir . Gall y 

rhain gynnwys y canlynol: agri-bots i wneud gwaith chwynnu a chynnal cnydau yn 

awtomatig, technolegau hunan-lywio/llywio â chymorth i wella effeithlonrwydd defnydd 

cerbydau amaethyddol o danwydd, gan leihau allyriadau, Cerbydau Awyr Di-griw 

(UAVs: Unmanned Aerial Vehicles) i fonitro cnydau, porfeydd a da byw o bell a 

synwyryddion caeau i fonitro amodau’r caeau o bell (fel tymheredd a lefelau lleithder 

pridd neu silwair). Mae’r holl dechnolegau hyn yn tueddu i ddefnyddio mewnbynnau 

egni is a mewnbynnau trydan uniongyrchol (yn hytrach na thanwyddau ffosil) y gellid 

eu cynhyrchu mewn ffordd niwtral net naill ai drwy systemau CHP neu ddulliau 

adnewyddadwy. Ymhellach, gallai monitro o bell drwy ddefnyddio Cerbydau Awyr Di-

griw a synwyrddion ar y safle arwain at ddefnyddio llai o lafur a chynhyrchu llai o nwyon 

tŷ gwydr o gerbydau amaethyddol yn sgil cynnal archwiliadau gweledol rheolaidd, ac 

awgrymir bod agri-bots yn defnyddio llai, neu ddim plaleiddiaid gan gael llai o effaith 

niweidiol ar gywasgu pridd. Yn achos synwyryddion o bell, efallai y bydd angen 

dyfeisiadau newydd i drosglwyddo data o bellter hir i sicrhau’r gwir fuddion. Mewn 

ardaloedd lle gall y signal fod yn gyfyngedig, gellid troslgwyddo data drwy LoRaWAN 

a thechnolegau tebyg. Ymhlith meysydd eraill i’w hystyried mae adfer gwres o wastraff 

cerbydau amaethyddol yn ogystal ag ehangu ar nifer y cerbydau amaethyddol trydan 

sydd ar gael.  

https://assets.publishing.service.gov.uk/government/uploads/system/uploads/attachment_data/file/835762/agriclimate-9edition-02oct19.pdf
https://www.annualreviews.org/doi/full/10.1146/annurev-resource-100518-093929
https://www.mdpi.com/1424-8220/17/8/1781/htm
https://www.mdpi.com/2077-0472/8/12/199
https://www.futurefarming.com/Machinery/Articles/2020/3/John-Deere-We-believe-in-electric-tractors-100-552869E/


 
 

 
 

Cludiant drwy gyflenwadau cyflenwi  

Cludiant 

Mae strategaethau lliniaru ar gyfer cludo cyflenwadau bwyd yn cynnwys gwella 

lleoleiddio isadeiledd. Petai hyn yn cael ei wneud mewn ffordd strategol yna byddai 

llai o gludiant yn arwain at allyrru llai o nwyon tŷ gwydr. Byddai gwell trefn o ran swmp 

gludo cynnyrch o wahanol ffermydd, yn hytrach na chael nifer o deithiau llai, hefyd yn 

cyfrannu at lai o allyriadau. Mae gwerthusiadau o’r strategaethau hyn yn cael eu 

cynnal a’u hoptimeiddio gan ddefnyddio modelau, yn benodol yn y sector cadwyn 

gyflenwi cynnyrch oer oherwydd rheoliadau treth carbon. Mae nifer o fesurau lliniaru 

yn cael eu hawgrymu ar gyfer allyriadau wrth gludo bwyd wedi’i oeri, gan gynnwys 

adfer gwres gwastraff, fel yn achos cerbydau amaethyddol, i bweru unedau oeri. 

Ymhlith technolegau oeri amgen a allai leihau allyriadau mae systemau oeri amsugno 

neu adsugno, oeri thermodrydan (er ei fod yn dal i ddefnyddio egni nid yw’r 

oergelloedd yn gollwng, nid yw’n cyfrannu at allyriadau hylosgi tanwyddau ffosil 

uniongyrchol a gellir ei wrthdroi i gyflenwi gwres neu oeri) ac oeri cylch aer. Yn olaf, 

mae trydaneiddio cerbydau cludo bwyd wedi cael ei fodelu i sicrhau gostyngiad rhwng 

26 – 96% mewn allyriadau nwyon tŷ gwydr mewn ardaloedd dinesig lle mae’r 

pellteroedd teithio yn rhesymol.     

 

Prosesu  

Ym maes prosesu cyflenwadau bwyd mae sawl cam lliniaru y gellid eu cymryd i 

leihau’r defnydd o egni a lleihau allyriadau. Ynghyd â gostyngiadau mewn allyriadau 

https://reader.elsevier.com/reader/sd/pii/S095965261731822X?token=715AA6DD1BAD3CC292BCD0812E6681DD5CE170E5BF0038D29ED117219F3EAC69DD6385E9F37BEB219C444308F54113E9
https://www.sciencedirect.com/science/article/pii/S135943110800286X#bib20
https://www.sciencedirect.com/science/article/pii/S135943110800286X#bib20
https://www.depositonce.tu-berlin.de/handle/11303/10807


 
 

 
 

drwy’r system CHP (sydd hefyd yn gallu chwarae rôl i leihau defnydd unedau prosesu 

o egni hyd at 35%), gall cynnwys system oeri (oeri amsugno yn aml) droi systemau yn 

systemau ‘Tair cenhedlaeth’ neu systemau gwresogi, pweru ac oeri cyfunol (CHPR). 

Gall y rhain leihau allyriadau nwyon tŷ gwydr drwy drosi hyd at 90% o’r egni o fewnbwn 

tanwydd yn allbynnau y gellir eu defnyddio gyda llai o wastraff. Gall mesurau lliniaru 

eraill gynnwys gwell technegau i oeri cynnyrch (trochi hylif oer ar gyfer rhewi), 

defnyddio treulio anaerobig i gynhyrchu bio-nwy, oeri cylch aer a phrosesu tonnau 

sonig (i gynhesu gwirodydd yn y diwydiannau bragu gan arbed hyd at 30% mewn 

egni).    

Gwastraff 

Mae mesurau i leihau gwastraff yn y gadwyn gyflenwi bwyd yn gyffredinol, a gwastraff 

amaethyddol yn benodol, yn fater cymhleth. Un strategaeth bosibl y gellir ei 

gweithredu ar unwaith i leihau plastigion yn neunydd pecynnu amaethyddol a bwyd, 

yw defnyddio deunydd pecynnu plastig bioddiraddadwy. Ochr yn ochr â’r dewis hwn, 

gall defnyddio llai o ddeunydd pecynnu hefyd fod yn fuddiol i leihau gwastraff a’r egni 

prosesu a ddefnyddir yn y lle cyntaf i gynhyrchu’r deunydd pecynnu. Ar y cyfan, fodd 

bynnag, mae lleihau gwastraff yn y sector bwyd yn gofyn am newid agwedd sylweddol 

o blaid defnyddio cynnyrch ffres yn effeithlon a defnyddio llai o fwydydd wedi’u prosesu 

a bwydydd parod sy’n defnyddio llawer o ddeunydd pecynnu. 

Mae materion penodol yn ymwneud ag ailgylchu gwastraff amaethyddol gan mai nifer 

cyfyngedig o orsafoedd sy’n gallu prosesu plastigion amaethyddol yn y DU ac yn aml 

nid yw’r rhain yn gallu derbyn plastigion wedi’u halogi. Gall mesurau lliniaru gynnwys 

cynlluniau sicrwydd fel y tractor coch sy’n cynnwys gwiriadau i annog y rheini sy’n 

dymuno cael achrediad i gadw plastig mewn ffordd sy’n golygu bod modd ei 

ailddefnyddio neu ei ailgylchu. Mae astudiaethau diweddar hefyd wedi defnyddio 

systemau gwybodaeth ddaearyddol (GIS) i fapio’r defnydd o blastigion amaethyddol 

mewn ymgais i ddarparu canolfannau casglu gwastraff mewn lleoliadau effeithlon a 

fyddai’n gallu gwella’r gyfradd ailgylchu. Ynghyd â gwastraff plastig, mae mathau eraill 

o wastraff amaethyddol yn cynnwys agrogemegion, olewon a barilau olew, batris a 

charcasau. Un strategaeth liniaru a allai fod o ddiddordeb i lawer o ffermydd fyddai 

iddynt gyfuno eu gwastraff, er mwyn cael symiau digonol i gyfiawnhau’r triniaethau 

sy’n ofynnol.  

https://www.sciencedirect.com/science/article/pii/S1364032114000501
http://sciencesearch.defra.gov.uk/Document.aspx?Document=WU0103_4830_FRA.pdf
https://onlinelibrary.wiley.com/doi/abs/10.1002/adv.1990.060100103
https://assurance.redtractor.org.uk/contentfiles/Farmers-5501.pdf?_=635912156495806384
https://www.sciencedirect.com/science/article/pii/S0921344918302143?via%3Dihub


 
 

 
 

 

Egni adnewyddadwy a thanwyddau amgen 

Un mesur cyffredin er mwyn lleihau faint o nwyon tŷ gwydr a gynhyrchir yn gyffredinol 

yw defnyddio egni adnewyddadwy, gan gynnwys egni solar (mewn amryw o ffurfiau), 

geothermal, pympiau gwres o’r ddaear, gwynt, hydrodrydan ac egni biomas. Er bod 

gan y rhain y potensial i ddadleoli allyriadau a gysylltir fel arfer â thanwyddau ffosil, 

naill ai drwy weithrediad fel ffynonellau gwres uniongyrchol neu drwy gynhyrchu 

trydan, maent yn aml yn dibynnu ar amodau penodol iawn. Dangosodd dadansoddiad 

yn 2007 mai’r ffynhonnell adnewyddadwy fwyaf effeithlon i’w defnyddio’n uniongyrchol 

ar ffermydd ar draws y rhan fwyaf o sectorau amaethyddiaeth oedd egni biomas, gyda 

hyd at 3x yn fwy o danwydd ffosil yn cael ei adleoli o’i gymharu a dulliau 

adnewyddadwy eraill. Fodd bynnag, gyda’r amodau cywir gall rhai ffermydd gael 

buddion sylweddol o ffynonellau adnewyddadwy eraill. 

Cafodd un dewis amgen uniongyrchol i danwydd ei drafod yn flaenorol yng nghyswllt 

bio-nwy o dreulwyr anaerobig. Un dull arall o gynhyrchu tanwydd yw tyfu cnydau bio-

egni i gynhyrchu biodanwyddau fel biodiesel. Mae’r cnydau hyn yn atafaelu CO2 o’r 

atmosffer wrth dyfu ac felly maent yn garbon niwtral pan fyddant yn cael eu hylosgi.  

Crynodeb 
Mae’r isadeiledd amaethyddol yn hanfodol i weithrediad y sector yn gyffredinol, ac 

felly, mae’n anodd cyflwyno newidiadau i ailwampio ei strwythur yn sylweddol. Er bod 

y sector yn gweithredu’n llwyddiannus yn yr amgylchedd presennol, mae’n amlwg y 

bydd angen cyflwyno newidiadau, nid yn unig i fodloni’r galw cynyddol gan 

ddefnyddwyr, ond hefyd i gyrraedd targedau’r sector i leihau allyriadau newid 

hinsawdd. Mae’n hysbys bod sawl agwedd ar isadeiledd amaethyddol a ffermydd yn 

cynhyrchu allyriadau sylweddol, felly mae’r rhain hefyd yn cynnig targedau posibl ar 

https://ukerc.rl.ac.uk/pdf/AC0401_Final.pdf
https://www.sciencedirect.com/science/article/pii/S1364032116307638
https://www.sciencedirect.com/science/article/pii/S1364032116307638


 
 

 
 

gyfer strategaethau addasu a lliniaru arloesol i symud amaethyddiaeth tuag at 

ddyfodol mwy cynaliadwy.  

 


